
Duela hilabete batzuk Uxue Alberdiren 
Dendaostekoak liburua irakurtzeko beta hartu 
nuen. Pendienteen zerrendan nuen eta ez 

zidan hutsik egin: zenbat istorio eta kontakizun 
mostradorearen beste aldean. Beti gustatu izan zaizkit 
asko dendak. Lokal hutsak izango liratekeenak, bizitza 
askoko eremu bilakatzen dira eta aipatu berri dudan 
liburu hau da horren testigu.

Beno, baina hau ez da kritika literarioen txokoa… 
(Horretarako badaukagu Joxirena, ezta?) Ez dira 
Elgoibarko Mari Jose eta Izaskun bezainbeste urte 
izan, baina hilabete batzuk egin berri ditut estanko 
batean lanean eta mostradore atzeko gogoeta batzuk 
elkarbanatu nahiko nituzke zuekin.

Jakina da estankoetan tabakoa saltzen dela batipat. 
Beno Getariakoan, besteak beste, funda berdezko 
txirulak ere bai… Baina tabakora itzulita nik betiko bost 
marka soilik ezagutzen nituen (Ducados, Chesterfield, 
Malboro, Lucky, Camel eta gutxi gehiago) baina 
hauez gain, nire harridurarako, a zer nolako izen 
festa tabako rubioa, beltza, liatzekoa, puroak, tabako 
berotua eta xixen artean. Marka horien guztien artean 
hainbat tendentzia eta joera atzeman ditut eta zuekin 
elkarbanatu nahiko nituzke. Erretzaile gehienak helduak 
dira, eta nagusiki gizonezkoak. Adindunen artean 
gizonezkoek tabako rubioa edo puro txikiak erretzen 
dituzte, eta emakumezkoak tabako beltza.

Badira egunero paketea erosten dutenak, eta baita 
bada ezpada ere kartoiak erosten dituzten prebisoreak.

Badira erretzaile gazteak eta hauek tabako merkeena 
erre ordez (Lucky 5,00€), nire aurreiritzien aurka, 
Malboro erretzen dute nagusiki (5,35€). Egia izango 
da Euskadiko egunkaririk irakurrienean duela ez asko 
atera den lerroburua: gazte gipuzkoarrek ez daukagula 
(daukatela?) arazorik hilabete bukaerara iristeko.

Badira 18 urte egin berritan lagunen aurrean 
paparra hazi-hazi eginda sartzen direnak. Hauek 
ere gehien-gehienetan genero maskulinokoak. Hala 
ere, gazteenek bapeatzaileak erretzeko joera dute 
(mango, sandia, banana eta menta zaporekoak), 
batzuk nikotinazkoak besteak batere gabekoak; ustez 
osasuntsoago direlakoan-edo. Heldu bat edo beste ere 
hasi dira bapeoarekin, tabakoa lagatzeko aitzakian.

Badira tabakoa uzte-prozesu horretan partxearekin 
dabiltzala esan didatenak eta une berean 67gr-ko 
liatzeko tabako-kaxa erosi didanik ere izan da. Grazia 
eta dena egin zidan, baina egia esan ez du erraza 
izan behar. Esperantza omen da azkena galtzen dena.

Badira adinekoak internet gabeko mugikor analogikoa 
diruz kargatzera etortzen direnak eta euren zenbaki 
propioa ere ez dakitenak. Koaderno batean apuntatua 
izaten genituen bezero fidelenenak.

Badira Reig puritoei Rosley deitzen dieten jubilatuak 
ere. Agian ni jaio aurreko izena izango da baina 
berdin du. Eta purito mentolatuak erretzen dituzten 
gazteak ere bai. Hori bai, ia guztiak gizonezkoak. 
Puroen kasuan emakumeak behin bakarrik tokatu 
zaizkit: “haurrak komunioa egin behar du bihar eta 
badakizu… aitonentzat”. Eta amonak zer? Enfin, no 
coment.

Badira joera ekologistak edo ekologikoak dituzten 
bezeroak ere. Liatzeko tabakoa erosten dute 
baina ekologikoa, papela eta filtroak bezelaxe…
kolore marroizkoa. Ez nago ziur osasunagatik edo 
ekologiagatik baina bada ondoren plastikozko poltsa 
eskatu didanik ere.

Badira Afrika iparraldeko jatorria duten herritarrak ere. 
Hauek Malbororako joera dute eta tabako aurruntaz 
gain, Makla erosten dute: txikle moduko tabako 

NEREA KAMIO

Estankokeriak

IRITZIA

mastikagarri bat. Azken orduan etortzen dira, agurtu 
ere justu-justu egiten dute, dirua justukoa utzi, produktua 
hartu eta martxa egiten dute. Gaztelera justu-justuan 
menperatzen dute eta zer pentsatua ematen dit zer 
nolako bizimodua izango duten hemen eta zer nolakoa 
izango zuten euren jaioterrietan. Haien emazteek ez 
dute ez euskararik eta ez gaztelerarik menperatzen, 
eta euren haur txikiak izaten dira itzultzaile lanak 
egiten dituztenak. Hauek bai, euskaraz. Emazte hauek 
ikusezin direnaren sentsazio garratz bat geratu zait 
barnean.

Badira hegoamerikarrak diren bizilagunak ere eta 
hauek, batipat, dirua bidaltzera etortzen dira hilabete 
bakoitzaren hasieran fin-fin, Western Union bidez. 
Lanbidea galdetzeko eskatzen du programak berak 
eta gehienak eraikuntzan, ostalaritzan edo zaintzan 
aritzen dira. Behin edo behin, programak funtzionatzen 
ez zuenean, a zer herio eta apuro aurpegiak. Egun 
bat beranduago etortzeko esaten genien baina ez zen 
aukera bat beraientzat. Lehenengotan pentsatzen duen: 
“ze inportako du gaur edo bihar bidali?” baina noski 
axola duela. Hauen senideentzat/lagunentzat zer ote 
dira 200€ edo 300€ horiek.

Badira, aurreko kasuaren beste muturrean, Amazon-
en paketeak jasotzera etortzen direnak ere. Batzuek 
izenak behin eta berriz agertzen ziren etiketetan eta 
astelehenetan izaten ziren pakete gehienak. Igandetan 
estankoa bera itxita egoten delako… bestela ez nuke 
ikusi nahi zenbat eskari iritsiko liratekeen.

Lehen esan bezala dendak maite ditut eta hilabeteotako 
bizipenek indartu egin didate eskaparate argitsu 
(23:00ak arte, noski) horiekiko atxikimendua. 
Mostradore atzean egon denak edo publikoaren 
aurrean lan egin duenak badaki egun onak zein txarrak 
egoten direla. Jarrera batzuk energía asko kentzen 
dute baina orokorrean asko ematen du mostradore 
atzeko lanak. Hilabete intentsuak izan dira eta eleberri 
bat idazteko ez, baina analisi antropologiko txiki 
hau egiteko eman dit. Hainbeste aldatu aldatu al da 
gizartea? Ez dakit ba nik. Ea zuei ere zer pentsatua 
ematen dizuen. Zenbat bizitza tabakoaren bueltan, 
nahiz eta gero Gobernuak hipokrisia hutsez argazki 
itsusi horiek jarri… Besarkada bat eta hurrena arte, 
irakurle!

Urriak 28
Ilbetea

Urriak 6 
Ilbehera

Urriak 22 
Ilgora

Urriak 14
Ilberria

ZAINTZA
EGUNAK

Urriaren 23tik 27ra. 

FULDAIN 
FARMAZIA

DATU INTERESGARRIAK

Bueltan da...

Abuztuaren amaierarekin herriko jarduerak buka daitezkeela 
uste daitekeen arren, ez da halakorik Getarian. Herritarrek zein 
bisitariek zeresana ematen jarraitu dute irailarekin ere, herri 
giroa kaleetara itzularaziz. Irudietan jaso ditugu  
haietako zenbait. 

Argazkiak
INTZA GURRUTXAGA eta IURE EIZAGIRRE

ARGAZKI GALERIA

Emakumeen kirolari, aitortza. Udan Euskal Herriko hainbat frontoitan jokatutako III. Plazaz Plaza Txapelketak geldialdia 
egin zuen Getarian. Hain zuzen ere, finalerdietako bat jokatu zen bertan: Iera Agirre Iturriaga-Olatz Ruiz de Larramendi 
bikoteak 22-21 irabazi zion Maddi Barrocal-Naroa Agirre bikoteari. Norgehiagokaren aurretik, omenaldia egin 
zioten Ane Campos futbolariari berriro lehen mailaka igo izanagatik. "Ez da askotan ikusten getariar bat lehen mailan 
jokatzen. Badaude historian zehar, eta historiara pasa da Ane Campos ere", adierazi zuen Haritz Alberdi alkateak.  

Herria dute atzetik. Getariako Arraun Elkartea bigarren urtez aritu da Eusko 
Label Ligan. Astero handitzen joan dira herritarren gogoa eta ilusioa, berriro 
ere Kontxako Banderarako sailkapena lortuz. Donostiako kaian ez dute 
hutsik egin getariarrek, ezta arraunlariek uretan ere. Ligako seigarren postua 
lortzeko lehian egon da amaiera arte; zazpigarren bukatu du. Emakumeen 
talderik egon ez arren herrian, kanpokoetan daudenek badute zer ospaturik: 
Maialen Aizpururen Oriok bigarren amaitu du EuskoTren Liga; Izaro Lestayoren 
Tolosaldea garaile izan da Kontxako Banderako lehen asteburuan eta Izar 
Ibar eta Miren Garrastazuren Telmo Deunek ETE Ligarako playoffa jokatu du.  

Formatu txikiko pastorala. Mixel Etxekoparrek sortutako Ketariatik Mundura nano pastorala Getarian aurkeztu 
dute. Iaz, mundu biraren 500. urteurrenaren bueltan, estreinatu zuten eta herritarrek orain izan dute Juan Sebastian 
Elkanok bizitakoaren egokitzapena ikusteko aukera. Etxekoparrek Jkristian Galtxetaburu izan du laguntzaile 
musikari gisa eta aktore lanetan aritu dira Ihitz Iriart, Maika Etxekopar eta Beñat Larrori.

Kazetaritza eredu berrietan. 
Irratia hedabiderik zaharrenetakoa 
da; podcastak, berriz, berrikuntza 
Gurean, Bodegatik dabil jardun 
horretan eta uda amaieran kalera 
atera ditu mikrofonoak, azken 
ur teetan bezala, Katrapuna 
plazara. Lekuaren berri bertako 
kantinaren ustiatzaileen bitartez 
ezagutu ondoren, euskara izan 
dute lotura nagusi Beñat Gerekak, 
Mikel Mugikak, Aitor Arregik eta 
Aitor Irigoienek. 

Urritzako garai bateko eta egungo 
kideak gizartearen aldaketaren 
eredu izan dira. Ioar Aizpuruak 
haurra zela sortutako Ataun Irratia 
izan du hizpide eta euskaraz 
aritzeaz jardun du, besteak beste, 
DAZNko Jokin Goikoetxeak. 
ARTZAPEkook ere gure egunerokoa 
azaldu genuen. Amaitzeko, 
Egunean behineko final handia! 

ARGAZKI GALERIA

Arg.: Flash

Laguna gogoan. Sopas gurekin, Andoni Galarraga gaztea oroitzeko lagunen ekitaldia, urtero, haren familia 
hunkitzen duena. Aurten ere, uda amaieran, elkartu dira Zestoako eta Ketako Galarragaren lagunak haren 
omenez partida jokatzeko. Ondoren, egungo taldeek lagunarteko norgehiagoka jokatu dute.

Flash taldea AEBn. Udaberrian, 
Europako zenbait herrialdetan 
bira egin zuen Flash musika 
ta ldeak. Er resuma Batuan, 
Frantzian eta Alemanian izan 
ziren. Irailean, aldiz, are urrunago 
zabaldu ditu bere erritmo ilun 
eta azkarrak. Izan ere, hamar 
eguneko bira egin du Amerikako 
Estatu Batuetan.

Irailaren 14an ekin zion birari 
Por t landen e ta Olympian, 
Tacoman, Chicon, Sacramenton, 
San Franciscon, Los Angelesen, 
Santa Anan, San Diegon eta San 
Pedron eman dituzte kontzertuak.  

Uzta berrirako bilketa. Txakolinaren 
uzta berrirako mahatsa biltzen ari dira 
azken asteotan. Ondorioz, ohikoa da 
goizean auto ilarak Garate gainean 
edo traktoreak mahats ontziekin 
bidean gora eta behera ikustea. 
Aurreikuspenen arabera, urriaren 
erdialdean amaituko dute bilketa.

Uda honetan euria eta beroa egin 
duenez, gaixotasun gehiago izan 
dituzte mahastiek, hezetasunak 
onddoak agertzea errazten duelako. 
Hala ere, mahastiak egoera onean 
daude, Jatorri Izenaren esanetan.  

ARGAZKI GALERIA



Bi hilabete igaro dira Espainiako Konstituzio Auzitegiak Udal 
Legeari zuzenketa egin zionetik. Zalantzan jarri du udalen  

barne-funtzionamenduan euskara hutsez aritzea;  
oraingoz, ez du eraginik izan gurean. 

ERREPORTAJEA

Uztaila hasieran kaleratu zuen Espainiako Konstituzio Auzitegiak Udal 
Legearen 6.2 artikuluaren gainean egindako zuzenketa. Beronek zalantzan 
jartzen du, udalen barne-funtzionamenduari dagokionean, euskara hutsean 
funtzionatu ahal izatea. Momentuz, EAEko udaletan ez du aldaketarik  
eragin; hemendik aurrerakoan, ikusi egin beharko zer gertatzen den.

2016. urtean, Eusko Legebiltzarreko gehiengo 
osoaren adostasunarekin atera zen aurrera Udal 
Legea. Legeak udalek euskara hutsean funtzionatu 

ahal izatea jasotzen du, barne-funtzionamenduari eta 
-dokumentuei dagokionean; beti ere, berme batzuen 
gainean. Hain justu, euskara hutsean lan egin ahal 
izateko, ezinbesteko baldintza da udal barneko langile 
eta zinegotzi guztiek euskaraz jakitea. 

Dirudienez, legearen 6.2 artikuluak ezinegona sortu 
du zenbaiten artean. Zehazki, VOX alderdiak eraman 
zuen auzia epaitegietara. EAEko Auzitegi Nagusian 
jarri zuen lehenik helegitea eta hark, ondoren, 
Konstituzio Auzitegira bideratu. Azken horren arabera, 
6.2 artikulua Espainiako Konstituzioaren kontrakoa 
da eta dokumentuak erdaraz eskatu behar izateak 
"zama" sortzen dio erdaldun elebakarrari. Zehazki, 
artikuluaren ondoko pasartea ezabatzea erabaki du 
Konstituzio Auzitegiak: "Euskaraz ez dakiela behar 
bezala alegatzea". Artikulua, bere osotasunean, hau 
da: "Ahalmen hori [euskara hutsean egitekoa] baliatu 
ahal izango da aipatu berri diren kasuetan, baldin 
eta, toki-erakundearen barruan, euskaraz ez dakiela 
behar bezala alegatzen duen ezein kideren eskubideak 
urratzen ez badira".

Espainiako Konstituzio Auzitegiaren epaiak hautsak 
harrotu ditu eta, lehenengo momentutik, euskalgintzako 
eragile ugarik euskararen aurkako eraso larri modura 
izendatu dute; zenbaitek marra gorria gainditu izana 
ere salatu dute. Hasiera batean, Eusko Jaurlaritzak 
helegitea aurkezteko asmoa azaldu zuen. Gerora, 

Euskadi Irratian egindako elkarrizketa batean helegitea 
jarriko duten edo ez galdetuta, Bingen Zupiria Kultura 
eta Hizkuntza Politikako sailburuak argudiatu zuenez, 
"epaiak ez du eragozpenik jartzen euskaraz lan-egiten 
eta komunikatzen diren udaletan horrela izan dadin" eta 
Konstituzio Auzitegiaren erabakiei ezin zaie helegiterik 
jarri. 

Epaiaz geroztik bi hilabete igaro diren honetan, 
Haritz Alberdi alkateak azaldu duenez, udal barneko 
funtzionamenduak bere horretan jarraitzen du: "Ez da 
ezer aldatu gure barne-funtzionamenduan eta guretzat 
normala den hori paperetan ere horrela irudikatzen 
dugu, besterik ez". Alkatearen aburuz, denak 
euskaldunak izanik euskaraz funtzionatzea eurentzat 
"normala" da, "anormala izango litzateke orain, bat-
batean, erdaraz komunikatzen hastea". Era berean, 
gogorarazi du, kanpora begira, norbaitek erdaraz 
zerbait eskatzen badu, elebitan erantzuten zaiola eta 
nabarmendu du udal legeak euskaldunon nahiz ez-
euskaldunen hizkuntza eskubideak bermatzen dituela: 
"Udal hau gai da bai euskaraz eta bai gazteleraz 
jarduteko eta herritarrei erantzun oso onak emateko. 
[...] Kontua da normalitate bat, erakunde barneko 
hizkuntzari dagokiona, guztiz normala dena eta 
denok dakiguna, hautsi nahi dutela. Baina aldarrikatu 
egin behar da gure instituzioek, UEMAko instituzio 
guztiek, herritar guztien eskubide guztiak errespetatzen 
dituztela".

Getariako Udalean ez dago, berariaz, euskara 
teknikaririk. Hala, Udalerri Euskaldunen Mankomunitatea 

Testua eta argazkiak
INTZA GURRUTXAGA

Murrizketa Udal Legean
BESTE BEHIN, EUSKARA ETA  
EUSKALDUNOK JOPUNTUAN

ERREPORTAJEA

(UEMA) du euskararen inguruko lanketetan erreferente. 
Getarian, Goizane Aranak dihardu UEMAko teknikari 
lanetan —baita Urola Kostako gainerako udalerrietan 
ere—. Aranaren hitzetan, "UEMAren egiteko nagusia 
Euskal Herrian euskara normalizatzea da". Horretarako, 
udalerri euskaldunak (biztanleen %70a, gutxienez, 
euskalduna duten herriak) dituzte abiapuntu, "nolabait, 
horiek baitira euskararen hauspoa". 

Teknikariak argitu du, orain artean udal legeak jasotzen 
zuena zela "mozioak, aktak, proiektuak eta barne-
dokumentazio desberdinak euskaraz egitea, baldin 
eta norbaitek ez baditu gaztelaniaz eskatzen. Kasu 
horretan, itzuli egiten dira". Aranak aldarrikatu du 
hizkuntzak indartzeko bidea horixe dela, "esparru 
propioak eraikitzea". Onartu ezineko erabakia dela 
eta, printzipioz, onartzeko asmorik ez dutela ere esan 
du. Hala, udaletxeetan, oro har, aldaketarik ez dela 
egon ohartarazi du. 

"Erabaki guztiz politikoa"
Aipatu modura, akordio politiko zabal baten gainean 
atondutakoa izan zen Udal Legea eta Alberdik 
hortxe jarri du fokua: "Konponbide politiko bat bilatu 
zitzaion eta patxada horretan geundenean, inongo 
ordezkaritzarik ez zeukan alderdi batek, alderdi ultra-
eskuindar batek, milaka herritarron eskubideen aurka 
jotzea erabaki du, non epaitegi desberdinek arrazoia 
eman dioten. Erabaki juridikoaz haratago doan zerbait 
da, erabaki guztiz politikoa da". Aranak salatu du 
arazorik ez zegoen leku batean arazoa sortu dutela. 
Hala, dena bikoiztu behar izatea "absurdo"tzat jo dute 
bai Aranak baita Alberdik ere.

Dokumentazio horiek elebitan ez egiteak zein 
ondorio juridiko izan ditzakeen, momentuz, ez dakite 
garbi. Aranak azaldu duenez, "Urkijoren [Carlos 
Urkijo, PP] garaian, gertatu ziren horrelakoak. Aktak 
Espainiako ordezkaritzara euskaraz bidaltzeagatik, 
errekerimenduak, salaketak... egon ziren. Izan liteke 
horrelako konturen batzuk egotea momenturen batean, 
baina ez dakigu zer etor daitekeen egia esan". Auzi 
honen guztiaren aurrean herriaren boterea jarri du 
balioan Alberdik: "Nik ez dakit epaitegietan zein 
bide hartu dezakeen honek baina, garbi dagoena 
da, epaitegietako bide hori geldituko bada, urteetan 
eta mendeetan egin dugun bezala, herri honetako 
herritarrok eta eragile desberdinok bultzada bat eman 
behar diogula ondare horri [euskarari], guztion ondare 
horri". 

Hizkuntzak "gizateriaren ondare izanik, guztion 
zerbait izanik", horiek zaintzea denoi dagokigula 

ERREPORTAJEA

azaldu du alkateak. Era berean, epai bat bestearen 
atzetik datorrela gogorarazi du eta horiek herritarron 
hizkuntza eskubideak urratzen ari direla, "eskubide 
indibidualaz haratago, ondare hori benetan lermatu 
nahian". Aurrerapauso ororen aurrean, ordea, herritar 
jakin batzuen artean "beldurra" sortzen dela aipatu du 
Aranak: "Euskararen aldeko babes neurriak hartzen 
diren bakoitzean, eremu batzuetan beldurra sortzen 
da. [...] Niretzako, euskara babesteko neurriak hartzen 
ditugun bakoitzean berdintasunaren, justiziaren eta 
gizarte justuago baten alde ari gara egiten". 

Jokabideon oinarrian, mundua ikusteko modu 
desberdinak daudela dio Alberdik: "Pertsona batzuen 
pentsaeran, munduak kolore bakarra izan behar du, 
guztiz uniformea izan behar du gai desberdinetan. Kasu 
honetan, hizkuntzari dagokionean". "Uniformetasun eta 
gailentasun horren barruan", beste denak "molestatu" 
egiten diela salatu du. Berak bestelako iritzia plazaratu 
eta mundu koloretsu baten aldeko aldarria egin du: 
"Batzuek altxor hori ikusten ez duten bezala, beste 
batzuek altxor hori ikusi egiten dugu".

Arnasguneak
Hizkuntza gaietako aditu ugarik azpimarratu izan 
dute eremu ez-mistoen garrantzia; alegia, soilik 
euskaraz mintzo diren guneena. Aranak ere hala 

Norbanakoak eta gizarte eragileak Konstituzio Auzitegiaren erabakia salatzen, Bilboko Justizia Jauregiaren aurrean. /Argazkia: Euskalgintzaren Kontseilua

dio, "beti elebitasun horretan badago, euskarak ez 
du aurrera egingo. [...] UEMAko herriak hauspo dira 
euskararentzat, erakusten dutelako euskara bizirik 
dagoela eta esparru guztietan erabil daitekeen 
hizkuntza bat dela. Gainera, beste hizkuntzak 
errespetatuta". 

Getaria ere arnasgune bat da baina, azken kale-
neurketaren arabera, euskararen kale erabilera %8 
jaitsi da. Orain urtebete argitaratutako datuek diote, 
herriko kaleetan entzundako elkarrizketetatik %68,4 
izan zirela euskaraz; 2019. urtean, %76,7 ziren. 
Getariako Udal ordezkariek behin baino gehiagotan 
adierazi dute datuon gaineko kezka eta erantzuteko 
"konplikatua" den "erronka" dugula nabarmendu du 
Alberdik. Baliabide desberdinak jarriz eta probatuz 
jarraituko dutela gaineratu du. 

UEMAko teknikariak argi adierazi du, oro har, 
erabilera ez doala ezagutzaren maila berean aurrera. 
Egoera horri buelta emateko, baliabide guztiak mahai-
gainean jartzeko asmoa dutela ere adierazi du: "Alde 
batetik, tresnak; kasu honetan, hizkuntza irizpideak eta 
hizkuntza eskubideak bermatzea. Bestalde, ahalduntze 
lan handi bat egin beharra daukagu; zentzu horretan, 
oso garrantzitsua da herritarrekin egotea eta azaltzea 
zergatik den Getaria herri euskalduna eta zergatik 

jarraitu nahi dugun euskaraz bizitzen. Horrez 
gain, euskarazko eremuak bermatzeko baliabideak 
eskaini beharko ditugu; tabernetan, aisialdian, 
pantailak ere hor dauzkagu... Pantailetan daukagun 
hori beste erronka bat da baina jarraituko dugu 
lanketak egiten. Azkenean, alde askotatik dator 
erauntsia".

Erronka horiez gain, indargune bat ere nabarmendu 
nahi izan du Aranak. Horretarako, hain justu, 
Iñaki Iurrebaso soziologoak egindako doktore 
tesiko ondorioztapen bat ekarri du gogora; hau 
da, ditugun aukeren gainetik aritzen garela 
askotan euskaraz: "Euskaldunok badaukagu nahi 
bat euskaraz aritzeko, baina askotan, tartean 
erdaldunak daude eta horrek zaildu egiten du. 

Nahi bat egon badago eta askotan, egoeren 
gainetik aritzen gara euskaraz".

Manifestazio nazionala
Euskalgintzaren Kontseiluak deituta, datorren azaroaren 
4an, euskararen aurka azkenaldian eman diren erasoak 
salatzeko, manifestazioa egingo da Bilbon. Aranak 
nahiz Alberdik herritarrak kalera ateratzearen garrantzia 
azpimarratu dute eta zentzu horretan, instituzioen 
eginbeharra "herritarren gogoa" jaso eta eskakizun horiei 
bide ematea izan beharko litzatekeela nabarmendu dute.

Alberdik aitortu du amets asko dituela eta horietako bat 
dela "Euskal Herri euskalduna" ikustea. Horretarako, dio 
"orain arte gure arbasoek egin bezala, aurrera segitu" 
behar dugula.•

Euskal Herrian Euskaraz (EHE) 
eragiletik, urriaren 7an eta 8an, 
Euskaltzale Independentiston 
Topaketak egingo di tugu 
Villabonan, estreinakoz. Mahai-
inguruz, tailerrez, kontzertuz, 
bazkariz... osatutako egitarau 
zabala prestatu dugu eta 
dagoeneko, martxan da horietan 
izena emateko epea. 

Hi ru he lburu nagusi rek in 
prestatutako topaketak dira: alde 
batetik, prozesu euskaltzaleak 
eta burujabetzaren aldekoak 
elkar nola elikatu edota indartu 
dezaketen hausnartzea; bestetik, 
euskalgintzaren erronka berrien 
inguruan hitz egitea eta horiek 
euskararen errepubl ikaren 
n o r a b i d e a n  k o k a t z e a ; 
e ta azkenik,  euskal tza le 
independentiston komunitatea 
saretzea eta indartzea.

Topaketok egitearen ideia edota 
beharra, pandemia garaian, 

EHEren baitan egindako Astindu 
prozesuan identifikatu zen. Barne-
prozesu horren bidez, EHEk bere 
oinarri ideologikoa, antolakuntza 
eredua eta etorkizuneko lan-ildoak 
berrikusi zituen, besteak beste. 
Hala, lehenengo aldiz, esplizituki, 
eragile independentista modura 
aitortu zuen bere burua EHEk.

I ndependen t i s t a  modu ra 
aitortzearen arrazoia izan da, 
ikusten genuela eta dugula, 
espainiar eta frantziar estatuen 
menpe, egun eta azken 
hamarkadetan bizi izan dugun 
zapalkuntza egoera ezingo 
dugula gainditu. EHEtik bat egiten 
dugu Txillardegirekin eta argi dugu 
estatu batekin, agian, euskara 
ez dugula salbatuko; baina, 
gabe, ziur ezetz. Euskararen 
biziraupena bermatzeko, beraz, 
Euskararen Errepublika eraikitzea 
beharrezkotzat jotzen dugu, nahiz 
eta horrek soilik ez bermatu Euskal 
Herri euskalduna, eta datozen 

urteei begira, bide horretan lan 
egitea da gure asmoa.

Ibilbide horri ekarpena egiteko 
helburuarekin antolatu ditugu 
topaketok; asmoa bi urtetik 
behin egitea da. Herritar oro 
gonbidatuta zaudete bertan 
parte hartzera eta Euskararen 
Errepublika eraikitzeko prozesuan 
zuen ekarpena egitera.

Urriaren 7an eta 8an Villabonan 
elkar ikusiko dugulakoan. 

Animatu eta eman izena! 

( h t t p s : / / l a b u r . e u s /
eheTOPAKETAKizenematea).

Euskaltzale Independentiston Topaketak
EUSKAL HERRIAN EUSKARAZ

Sexualitatearen inguruko 
gaietan prestatuta daude Itsaso 
Legorburu eta Iker Aldalur 
getariarrak. Aldalurrek Hezkuntza 
sexuala eta bikoteen terapia 
izeneko ikastaroa du egina 
eta Legorburuk, prestakuntza 
saio desberdinak egiteaz 
gain, genero aniztasuna Lehen 
Hezkuntzan nola lantzen 
den aztertu du bere master 
amaierako lanean. Biek dute 
gai horiekiko interes berezia 
eta gose hori asetzen saiatu 
izan dira euren egunerokoan.

Sexua, sexualizazioa, zaintza 
emozionala, pornografia... 
kontzeptu ugari jarri ditugu 
mahai gainean eta, apurka-
apurka, guzti horien argi-ilunak 
azaleratzen saiatu dira.

Zer da sexualitatea? 
Itsaso Legorburu (I.L): Askotariko 
gaia da, abaniko handi bat da.

Iker Aldalur (I.A): Kontaktu 
fisikoa, eta ez koitoa bakarrik 
baita beste praktika sexual 
ezberdinak ere, izebergaren 
punta besterik ez da.

Eta belaunaldi berriok 
askatasun gehiagorekin hitz 
egiten al dugu sexualitateaz? 
I.A: Gure aitona-amonekin 
konparatuta, bai. Orain gehiago 
hitz egiten da baina, askotan, 
banalizatuz edo oso azaletik. 
Txorta egiteaz bai, baina 
horren aurrean ze emozio 
dauden, nola sentitzen garen... 
horretaz ez dugu hitz egiten.

I.L: Sexuaz hitz egiten denean, 
askotan, ikuspegi koitozentrista 
batetik egiten da eta hori parte txiki 
bat besterik ez da. Beste gauza 
guztiez —nola sentitzen garen 
harremanetan, zein afektibitate 
mota dauzkagun, errespetuzkoak 
diren edo ez...— ahaztu egiten 
gara eta alde batera uzten dira. 
Uste dut inguruak ere eragin 
handia duela. Nik zortea izan 
dut eta edozein galdera edukita, 
gurasoengana jo eta arazorik 
gabe erantzun izan didate. 
Batzuek, ordea, txiki-txikitatik 
gai tabu bat bezala daukate.

Oro har, gizarteak zein jakintza 
ditu gai horien inguruan? 
I.A.: Batzuetan, burbuila batean 

bizi naizela uste dut. Lagunekin 
hitz egiten dut generoaren eta 
bestelakoen inguruan eta gero, 
lankide gazteekin horretan 
hasi eta antzematen diet ez 
dakitela ezer. Gauza hauek 
ez dira batere lantzen. 

I.L: Niri ere, askotan, gauza bera 
gertatzen zait; lagun artean hitz 
egiteko ez dago arazorik, baina 
hortik kanpo bai. Ikasgeletan 
ere, ikasleek sexu heziketa 
jasotzen dutenean, normalean, 
heterozentrismotik bideratutako 
bi gauza ematen dituzte.

I.A.: Bai, hori da; sexu segurua 
nola izan, nola ez geratu 
haurdun... esan bezala, 
heteroarauaren barruan. Gizonen 
arteko harremanetan preserbatiboa 
erabili behar dela, agian, azalduko 
dizute, baina bi emakumeren 
arteko harreman sexualetarako 
zein metodo dauden, adibidez, 
ez da inon azaltzen. 

I.L: Niri horrek arreta handia 
eman izan dit. Bada ikasleei 
interesatzen zaien gai bat baina 
ez da lantzen eta askok, oraindik, 

Ertz asko dituen eta ideia asko barnebiltzen dituen kontzeptua da  
sexualitatea. Azken urteotan, badirudi, askatasun handiagorekin hitz egiten 
dugula berari buruz, baina nola hitz egiten dugu? Ahots ugarik diote  
gizartea sexualizatuta dagoela eta horrek sexualitatea azaletik eta  
banalizaziotik bizitzeko arriskua dakarrela.

Sexualitatea
TABU IZATETIK  
HUTSAL IZATERA PASA AL DA?

ez dakite erlazio homosexualetan 
nola aritu behar garen.

Egun, informazioa askoz 
eskuragarriago dugu. Horrek 
laguntzen al du? 
I.A: Informazioa hain eskuragarri 
edukitzeak bi alde ditu: 
informazioa dago baina, 
aldi berean, desinformazio 
asko ere bai. Non bilatu jakin 
egin behar da eta hezkuntzak 
horretan lagun dezake, bai 
sexuan bai orokorrean.

I.L: Sare sozialen eta telebistaren 
bidez ere, hezkuntza sexuala 
jasotzen dugu. Nola egiten 
duten, beste kontu bat da. 
Informazio asko ematen digute 
zeharka eta hortik, gauza 
asko imitatzen ditugu. 

Teknologia berriak kontrolerako 
tresna ere bihur daitezke, ezta? 
I.A.: Egun, teknologiarekin, 
dena grabatzen da. Gainera, 
teknologiak beste sexu praktika 
batzuk ahalbidetzen ditu: 
sextinga, esaterako. Horrek 
daukan arrisku guztiarekin... 

Zuk bidaltzen dizkiozu argazkiak 
zure laguna edo dena delakoari; 
hark zure argazkiak ditu eta 
horiek manipulazio tresna oso 
indartsuak dira. Ni ez nago 
oso gaurkotuta gai horietan, 
baina aplikazio desberdinak 
daude praktika horiek segurtasun 
gehiagorekin egiteko. Horietaz, 
ordea, ez da informatzen, eta 
ondorioz, jendeak Whatsappetik 
bidaltzen ditu argazkiak.

I.L.: Gauza asko beldurretik 
erakusten direla uste dut. 
Hala, jendeari adierazten 
zaio: "Argazkia bidaliz gero, 
berak dauka eta nahi duen 
guztia egin dezake". Horren 
aurrean, esaten dena da "ez 
praktikatu", baina seguruago 
nola egin ez digute erakusten.

I.A.: Beldurrak, gero, errua dakar. 
Irudi horiek erabiltzen badituzte, 
kulpa biktimari botatzen zaio. 

Modu ezberdinetako erasoak 
saihesteko, beraz, baliagarria 
litzateke gizartea tresna berri 
horien erabileran heztea.  
I.A.: Bai, baita ere norbanakoa 
kontziente izateko noiz 
dagoen eraso bat edota 
noiz ez den praktika adostu 
bat. Horren kontziente 
izatea oso garrantzitsua da, 

ze ez bazara konturatzen 
ezin duzu ezer egin.

Hezkuntza formalean, nola 
lantzen da sexualitatea? 
I.L:  Niretzat, oso gutxi lantzen 
den zerbait da. Ikastetxearen 
arabera, urtean bizpahiru 
klase jasotzen dituzte eta 
horiek heteroaraua dute 
ardatz. Irakaslearen arabera, 
gai batzuk gehiago lantzeko 
aukera dago, baina eduki 
horiek ez daude hezkuntza 
sexualean sistematikoki sartuta.

I.A.: Urtean lau orduko 
solasaldiak, tailerrak edo 
dinamikak egiten dituzte, 
baina horretan geratzen da. 
Gero, urte guztian zehar, ez 
da ukitzen gaia eta, berez, 
arlo guztietatik landu daiteke. 

Historiako klaseetan, adibidez, 
irakats liteke historian zehar nola 
harremantzen ziren sexualki edota 
afektiboki kultura ezberdinetako 
herritarrak. Literaturan 
berdin: nola jorratu izan dira 
sexualitatea, erotismoa...? 
Eskolan, esparru horietan, sexuak 
tabu izaten jarraitzen du. 

"Informazioa 
hain eskuragarri 

edukitzeak bi alde 
ditu: informazioa dago 

baina, aldi berean, 
desinformazio asko 

ere bai" 
IKER ALDALUR

Itsaso Legorburu eta Iker Aldalur.

I.L.: Literatura erotikoa pornoa 
dela diote, baina gero 
gazteek interneteko bideo 
pornografikoak ikusten dituzte 
eta gainera, bakarrik. 

Guri formakuntza batean esan 
ziguten, nerabeek horrelako 
bideoak dituztela ikusiz gero, 
esateko: "Goazen ikustera, baina 
goazen analizatzera: zer ari da 
gertatzen?, benetakoa al da?...".  
Ez esan txarra delako ez dutela 
ikusi behar, baizik eta esan 
elkarrekin analizatuko dugula, 
zer ari den gertatzen jakiteko. 
Hori egin daiteke bideo batekin, 
poema batekin... edozerekin.

I.A.: Irakasleen aldetik badago 
interesa. Hala ere, formakuntza 
falta daukatela antzematen dut. 
Normala den bezala, gauza 
asko irakasleak ez dakizki eta 
nola irakatsi, are eta gutxiago. 

Eta hezkuntza ez-formalean? 
I.L.: Ni, hezkuntza formalean 
nahiz ez-formalean, gaztetxoen 
dudak argitzen saiatzen naiz. 
Interesa adierazten duten 
momentuan bertan gaiari heldu 
behar zaiola uste dut eta hortik 
abiatu. Asko gustatzen zaien gaia 
da eta guk, begirale bezala, 
orduak pasatzen ditugu beraiekin 
eta gai asko uki ditzakegu. 

I.A.: Niri ere hori iruditzen zait 
garrantzitsua: bat-batean agertzen 
diren zalantzak lantzea eta horien 
inguruan hitz egitea. Egiteko 
modu hori, agian, hezkuntza 
formalera pasa beharko litzateke.

Gaur egungo heziketa ereduari 
zein indargune eta ahulezi 
nabarmenduko zenizkiokete? 
I.A.: Indargune modura, 
konpromiso politiko bat badagoela 
esango nuke. Uste dut, gizartean 
badagoela korronte orokor bat 
hau dena garrantzitsua dela eta 
landu egin behar dela esaten 

duena. Badago borondatea hau 
dena lantzeko, baina orain egin 
behar dena da metodo ezberdinak 
prestatu eta aurrera egin. 

I.L.: Nik ere antzeko zerbait 
esango nuke. Indargune modura, 
lehengoarekin konparatuta, 
kontzientzia gehiago dagoela 
uste dut. Era berean, iruditzen 
zait, batzuetan, politikan gehien 
bat, gai hauek erabiltzen 
direla ondo geratzeko edo 
politikoki zuzenak izateko. 

Zein ekarpen egingo zeniokete 
gaur egungo ereduari? Nola 
hobetuko zenukete? 
I.L: Alde batetik, modu 
informalean, interesa adierazten 
duten momentutik eta gaietatik 
hasiko nintzateke gauza 
desberdinak jorratzen. Bestalde, 
hezkuntza formalari begira, 
hezkuntza sexu-afektiboa lantzeko 
irakasgai bat jarriko nuke. 

I.A.: Nik giltzarrietako bat 
ikusten dut, eskolan, pertsona 

erreferentzial bat egotea. 
Psikologo bat izan beharko 
luke, ziurrenik, edo antzeko 
zerbait. Horrelako gai guztiak 
berak lantzea, bera baitago 
eskolan eta berak ezagutzen 
baitu bertako errealitatea.

Ikerketa askok erakutsi dute 
egungo gazteen sexu heziketa, 
batik bat, pornografian 
oinarritzen dela. Pornografiak 
nolako eredua transmititzen digu? 
I.A: Pornografiak zabaltzen 
duen irudia hegemonikoa da, 
heteroarauan oinarritua, eta 
emakumea sumisoa izan ohi da. 
Gizartearen isla bat besterik ez 
da. Pornografia bere horretan, 
ez da txarra. Kontua da gaur 
egungo gizarte ereduaren 
alde txarra irudikatzen duela: 
sentimenduak ez dira inongo 
momentuan agertzen... Gero, 
mota askotako pornoa dago, 
esaterako, pospornoa edota porno 
feminista, baina hori ez da 16 
urteko gaztetxoek ikusten dutena. 

Supermanen pelikula batean 
badakite hori fikzioa dela, baina 
pornografia fikzioa denik asko 
ez dira konturatzen. Supermanek 
hegan egin ezin duen bezala, nik 
ezin dut ez dakit zein postura egin, 
ez da errealitatea, fikzioa da. 
Pornografiak gizartean eragiten du 
eta gizarteak pornografian, elkar 
elikatzen dute. Hala, pornografiak 

"Gauza asko 
beldurretik erakusten 

direla uste dut"
ITSASO LEGORBURU

ELKARRIZKETA



2023ko urria · ARTZAPE20

gure desirak, fantasiak, 
fetitxeak... moldatu egiten ditu.

I.L: Botere harremanak ere 
argi eta garbi ikusten dira. 
Normalean, gauza guztiek gure 
gizartea islatzen dute. Beraz, 
hori ere aldatzen joango da 
gizartea aldatzen doan heinean. 

Nola eman diezaiokegu egungo 
heziketa sexual honi buelta? 
I.L: Beti esan izan dut heziketa 
guztia etxetik hasten dela. Gero, 
hazten zoazen heinean, eragile 
mota ezberdinak daude: eskola, 
lagunak, Interneta, telebista... 
Aldaketa denean eman beharko 
litzateke, baina hasi, etxetik hasi 
beharko luke. Aurrena indibiduala 
aldatu beharko litzateke, ondoren 
kolektiboa aldatzeko. Aldi berean, 
utopia bat dela iruditzen zait. 

I.A.: Familian, sexuak tabu 
izaten jarraitzen duela 
uste dut. Etxetik eragitea 
garrantzitsua da eta gero, 
uste dut, kalean, mugimendu 
feministak ikaragarrizko 
ekarpena egin duela azken 
urteetan. Herrian gauzak 
antolatuz, hitzaldiak eta festetan 
pankartak eginez... horiek ere 
heziketa bat ematen digute.

Irudiaren gizartean bizi 
garen garaiotan, pertsonen 
sexualizazioa areagotu egin 
dela uste al duzue? 
I.A.: Sexua eta gorputza 
kontsumo-ondasun modura 
hartzen dira, hein handi batean, 
pornografiaren ondorioz. 
Gorputza haragi puska bat 
bezala hartzen da, baina bi 
titi edo abdominal batzuen 
atzean, pertsona bat dago, 
sentimendu batzuk dauzkana, 
desio batzuk dituena. Hori 
dena kontuan hartu behar da. 

Telebistan eta sare sozialetan 
ere betikoa: Zein gorputz eredu 

agertzen dira? Zer sexualizatzen 
da? Hor gauza bitxi bat 
gertatzen da, emakumeek 
argalak eta titi handidunak 
izan behar dute, baina gero, 
pornografian, emakume 
potoloekin... fetitxe asko dago. 

I.L.: Telebistan, telesailetan 
eta pelikuletan, gorputz ez 
kanonikoak sartzen dituzte 
baina askotan, barre egiteko 

pertsonaiak izaten dira. Ez 
da serio hartzen den gorputz 
bat. Oraindik ere, gauza 
askotan, kanon horretatik 
ez direla ateratzen iruditzen 
zait, nahiz eta batzuk bai. 

I.A.: Gero, onartu behar dugu 
gorputz sexuatuak garela eta, 
beraz, ze puntura arte da 
sexualizazioa? Instagramek, 
adibidez, sexuazioaren zentsura 
dauka eta emakumeen titiburuak 
ezin dira erakutsi. Kasu horretan, 
zein puntura arte ari zara zure 
burua sexualizatzen? Zein puntura 
arte eskatzen dizu gizarteak hori 
egiteko? Zein puntura arte egiten 
duzu zuk nahi duzulako? Zein 
puntura arte da ahalduntze bat?

Mutilak ere sexualizatzen ditugu 
eta askotan pentsatzen dut, 
zentzu hauetan, berdintasuna 
ari garela lortzen alderantziz; 
hau da, emakumeei egin zaien 
txarra, orain gizonei ere bai. 

I.L.: Guztiz kontrakoa izan beharko 
luke, deseraiki beharrean ari gara 
gauza bera erreproduzitzen, 
baina beste aldetik. 

Nolakoa litzateke zuek amesten 
duzuen gizartea? 
I.A.: Pertsona bakoitza aske 
harremantzea berak nahi 
duenarekin, aniztasun guztia 
onartuz, beti ere erantzukizun 
afektiboarekin eta enpatiarekin.  

I.L.: Gizarte aske bat. Baina 
aske izateak ez du esan nahi 
bakoitzak nahi duena egiteko 
askatasuna izatea. Baizik 
eta, bestearen askatasuna 
puskatzen ez duzun bitartean 
aske izatea, bai genero aldetik 
bai izaera aldetik. Bakoitzak 
gure desirak dauzkagu, baina 
kontuan eduki behar dugu, aldi 
berean, bakoitzak bere mugak 
dituela eta horiek errespetatu 
egin behar direla. •

"Irakaslearen arabera, 
gai batzuk gehiago 

lantzeko aukera 
dago, baina eduki 
horiek ez daude 

hezkuntza sexualean 
sistematikoki sartuta" 

ITSASO LEGORBURU

"Pornografiak 
zabaltzen duen 

irudia hegemonikoa 
da, heteroarauan 

oinarritua, eta 
emakumea sumisoa 

izan ohi da. 
Gizartearen isla 
besterik ez da" 

IKER ALDALUR

ELKARRIZKETA

Zergak eta tasak %2,6 igotzea onartu dute

Eneko Miralles zinegotzia bere alderdiaren proposamena aurkezten.

Haritz Alberdi izendatu dute Udalbiltzako lehendakari

Udalbiltzako Batzorde Eragile berria. /Argazkia: Udalbiltza

2024rako zerga, tasa eta prezio publikoak %2,6 
igotzea proposatu du EH Bilduk azken udalbatzarrean. 
"Aberastasun banaketa orekatua izateko", gehiago 
dutenek gehiago ordaindu eta gutxien dutenak 
hobariekin laguntzeko asmoa iragarri du alderdiak. 

Hala, zenbait hobari ezagutarazi ditu, besteak beste, 
%30ekoa energia aprobetxamendu sistemak instalatu 
dituzten zein A eta B motetako energia eraginkortasun 
ziurtagiria duten ondasun higiezinetarako; %20 eta %60 
artekoa, irabazi asmoaren arabera, Alde Zaharrean 
edo historikoan egindako eraikuntza edo obretan; 
edo %75ekoa ibilgailu elektrikoentzat eta %40koa 
hibridoentzat. 

EAJ-PNVk zergak ez igotzea eskatu du eta soilik prezio 
publikoetan aplikatzea igoera. Era berean, etxebizitzak 
35 urtez beherakoei alokatzen zaizkienean, %25ekoa 
beharrean, %35eko hobariak ezartzea proposatu du. 

Irailaren 22an ezohiko Kontseilu Nagusia egin zuen 
Udalbiltzak. Bertan, ordezkari aldaketa egin zuten 
eta lehendakari kargua Haritz Alberdi Getariako 
alkateak hartu zuen. Alberdik azaldu duenez, "ilusioz" 
eta "datorrenari eusteko gogoz" heldu dio karguari. 
Jardunaldi erdiz ariko da Udalbiltzan eta udalean beste 
erdiz. Ondorioz, Ekaitz Esteban zinegotziak lanaldi 
osoan jardungo du udal lanetan.

Alberdirekin batera, Batzorde Eragilea osatuko dute 
Begoña Enbeita Muxikako alkateak, Ioritz Berra 
Zaldibiako alkateak, Andoni Lariz Ziortza Bolibarko 
alkateak, Garazi Urdampilleta Oiartzungo zinegotziak, 
Agurtzane Solabarrieta Usurbilgo alkateak, Karlos 
Renedo Bilboko zinegotziak eta Iban Verdugo Etxarri-
Aranatzeko zinegotziak. 

Orain arteko ibilbidearen errepasoa egin zuten 
eta gogoeta fase batean sartuko direla iragarri: 
"Partzuergokideekin batera zehaztuko dira Udalbiltzaren 
funtzioak, egungo beharrei egokitzeko asmoz". 

KLIK BATEAN

Itsaso Legorburu entrenamenduetako batean.

Errigorak 10 urte bete ditu

Munduko Kenpo Kai Txapelketan ariko da Legorburu

Errigorako produktuen kutxak.

Asteburuan Tunisian jokatuko den Munduko Kenpo 
Kai Txapelketan hartuko du parte Itsaso Legorburu 
getariarrak. "Ilusio handiz" dagoela eta azken 
hilabeteetan asko entrenatu duela adierazi du. Hala ere, 
argitu du "espektatibarik gabe" eta "gozatzera" doala. 

Lehen munduko txapelketa da berarentzat eta aitortu du 
ez dakiela ze maila egongo den. Horregatik izango 
du helburutzat onena ematea eta disfrutatzea. 

Euskal Selekzioaren izenean lehiatuko da eta lau 
modalitatetan ariko da: kata, defentsa pertsonala, 
banakako konbatea eta taldekako konbatea. Orotara, 
30 herrialde ingurutako 300 kirolarik hartuko dute 
parte txapelketan.  

Egun batzuk daramatza Legorburuk Tunisian eta 
entrenatzeaz gain herrialdea ezagutzeko aukera 
izan du.  

Auzolanari esker, Nafarroa hegoalde eta erdialdeko 
produktuz osatutako saskien bitartez, bertako 
euskalgintzari ekarpen-ekonomikoa egiten dihardu 
Errigora egitasmoak 10 urtez. Urrian ekingo dio 
Nafar hegoaldeko uzta euskarari puzka kanpainari, 
10 urte bete-bete lelopean.

Aurten, hasieratan bezala, saski bakarra egongo 
da, bederatzi produktuz osatua. Kutxa bakoitzean 
produktu ekologikoak eta konbentzionalak 
nahastuko dituzte. 

Kutxa bakoitzak 50 euro balioko du eta 
antolatzaileek azaldu dutenez, "ekarpen hori 
ezinbestekoa da zonaldeko ikastolentzat eta 
AEKren euskaltegientzat, baita sare publikoan D 
eredua sustatzeko dinamikentzat ere". Gainera, 
Agerraldia mugimendua sustatzeko balio du. 

Eskaerak egiteko epea urriaren 20an hasi eta 
azaroaren 9an amaituko da. 

KLIK BATEAN

Aurreko berrietan azaldu 
g e n i z u e n  b e z a l a , 
aurtengo ikasturtearekin 

batera Saguzulo haurren irakurle 
taldea martxan jarri dugu Uxue 
Alberdi idazleak, Getariako 
Liburutegiko Andoni Olaetxea 
l iburuzainak eta Getar iako 
Udalak. Irakurzaletasuna eta 
hausnarke tarako gai tasuna 
lantzeko espazio bat ez ezik, 
gozatzeko eta elkar ezagutzeko 
gune bat izango da Saguzulo. 

Irailaren 16an itxi genuen izen-
ematea eta plaza kopurua ia 
bere osotasunean bete da: 
13 lagunek hartuko dute parte 
aur tengo edizioan. Irailaren 
26an aurkezpen saio bat egin 
dugu eta bertan aurtengo liburuen 
zerrenda aurkeztu, baita taldearen 
funtzionamendua zein izango 
den azaldu ere. Gainera haurrek 
haien liburu kuttunen bat ekartzeko 
parada izan dute, taldearen 
interesak zein diren ezagutzeko.

Urriaren 10ean egingo da 
estreinako irakurketa saioa, 
lehen liburua Uxue Alberdik berak 

itzuliriko Itsasargia ipuina izango 
da, Koos Meinderts autorearena. 
Horrez gain, zerrendan beste 
hainbat liburu ditugu: Michael 
Morpurgoren Kensukeren mundua, 
Jacqminen Elefantearen tristura, 
Harkai tz Canoren Orkestra 
lurtarra eta Lur Gallastegiren Uda 
bat Senegalen, besteak beste. 
Zerrenda osoaren xehetasunak 

hilabete honetako aurkezpenean 
ezagutuko dituzte haurrek. 

Bestalde, Getariako Udaleko 
kultura teknikaria eta zinegotziak 
buru-belarri ari dira lanean 
saioak egingo diren liburutegiko 
eremua goxatzen eta espazioa 
atsegina izan dadin beharko 
diren materialak eskuratzen. 

Hastear, Saguzulo irakurle taldea

Kiroldegiko zozketa 
Hilabete honetan, Sahatsaga kiroldegiaren eskutik, 
yoga ikastarorako hilabeteko bonua zozkatu 
dugu Artzapeko bazkideen artean.

Urriko irabazlea:

Eñaut Bernal Goikoetxea
Deitu Sahatsaga kiroldegira: 943 140 432

Saguzulo irakurle taldeko kideak aurkezpen saioan.

urpekHARIAK

Nortanahi're

Getariako adineko jendeak erabiltzen duen 
testu-antolatzailea da, eta Getariatik aparte 

oso gutxi entzuten dena. Nola eta nahi 
ere adberbioaren aldaera dirudi. Esanahi 

berekoak dira forma hauek guztiak: nolanahi 
ere, nolanahi dela (ere), nolanahi (ere) 

den, guztiarekin ere, dena dela, dena den, 
alabaina, edozelan ere, edonola ere... 

Gaztelaniaz, de cualquier forma, de todos 
modos... eta gisakoak ditu baliokide.

Adibide hauek ondo adierazten dute bere 
erabilera-modu eta balioa: Ez dakit zer ordu 

den; nortanahi're, ezin berandu izan! Ez 
zekinat nor den, baina, nortanahi're, urrutitik 
etorria behar din! Nortanahi're, gaixoa ez 

dabil ondo azkenaldian.
Euskaltzaindiaren Orotariko Euskal Hiztegian 

azpisarrera da: nola eta nahi ere.

Oharra: Maria Jesus Egurbide Arrietak 
egin digu hitz honi buruz hitz egiteko 

proposamena. 

Getarian eta inguruetan esaten diren hitzen txokoa 
da hau. Animatu eta bidali info@artzape.eus-era 

ezagutzen dituzun hitzak.

JOXI ERAUSKIN

Ene herri txikia

Gaël Faye olerkari eta raperoaren lehen 
liburua da hau. Aita frantsesa eta ama 
ruandarra izanik, Burundin jaio zen eta han 

bizi izan zuen gaztaroa gerra zibila eta Ruandako 
genozidioa lehertu ziren arte. 

Liburuaren lehen zatian, hamar urteko haurra 
zela, hutuen eta tutsien arteko gerraren aurretik 
eta, ondoren, sarraski garaian bizi izandako 
esperientziak kontatzen dizkigu; hain zuzen Burundin 
atzerriratuak zeuden garaiko gaztaro zoriontsua; 
beste gazteekin Buyumbura hirian bizi izandako 
bizipenak eta abenturak. 

Halere, eguneroko bizitzako detaile txikietan 
oinarrituta liburua osatzen doan heinean, pixkanaka 
sumatzen da nola ari den egosten genozidioaren 
giroa, eta nola joango diren beren bizitzak aldatzen; 
harik eta protagonistak Frantziarako bidea hartzen 
duen arte. 

Beraz, xehetasunez osatutako historia xume bat da, 
oinarri sakonarekin. Islatzen duen bizitasunagatik 
benetan gozatzeko moduko liburua. Frantzian 
arrakasta handia izan du salmentetan, hainbat 
literatura-saritako finalista izan zen, eta hainbat 
hizkuntzatara ere itzuli dute

ANDRES ALBERDI

Nortanahi’re garbi dago ez garela iritzi berekoak...

GETARIAKO HITZA KULTURAREN TXOKOA

2 Astelehena
Haurrentzako antzerki 
ikastaroa 
Ordua: 17:15-18:15 
Lekua: Alondegia
Antolatzailea: Gure Txeru 
Aingeru Aramendik emango du 
ikastaroa. Urritik abendura izango 
da; 10 euro hilabeteko.

3 eta 5 Ar.-Og.
Elikagaien xahuketaren 
inguruko hitzaldia 
Ordua: 19:00 
Lekua: Alondegia
Antolatzailea: UKUE 
Doakoa da eta elikagaien 
xahuketari buruzko datuak, 
jardunbideak eta abar aipatuko dira. 

10 Asteartea
Odol-ematea 
Ordua: 16:30-21:00 
Lekua: Ulpiano Etxea 
Antolatzailea: Odol Emaileen 
Elkartea eta Gure Txeru 
Goizean hitzordua eskatu behar da 
telefonoz, 943 007 885 zenbakian.

Saguzulo irakurle taldearen 
saioa 
Lekua: liburutegia 
Uxue Alberdik dinamizatuko du 
saioa. Berak idatzitako Itsasargia 
ipuin ilustratua izango dute hizpide.

15 Igandea
Mendi Tour jaialdiko emanaldia
Ordua: 18:30 
Lekua: Iturzaeta Herri Eskola 
Mendi Astearen baitan, A Baffin 
Vacation, Agur Artzai, Joy eta 
Free Rider filmak emango 
dituzte. Sarrera doan izango da 
baina gonbidapena beharko da. 
Urriaren 7tik aurrera egongo dira 
eskuragarria turismo bulegoan. 

17 Asteartea
Kultura askotako 
seme-alabak dituzten 
gurasoentzako topaketa 
Ordua: 19:00 
Lekua: Alondegia
Elkarrekin hitz egin, bizipenak banatu 
eta guraso-rolean elkar animatzea da 
helburua. Sarah Mccallumek gidatuta.

18 Asteazkena 
Norbere burua ezagutuz 
ahalduntze ikastaroa herriko 
emakumeentzat  
Ordua: 15:00-17:00 
Lekua: Ulpiano gela

19 Osteguna 
Mahai-ingurua: Menditerapia. 
Mendia eta osasuna 
Ordua: 19:00 
Mendi Astearen baitan, emanaldia 
eta solasaldia Mikel Lizarralde eta 
Ainhoa Lendinezek zuzenduta.  

21 Larunbata 
Nazioarteko Jakien II. Azoka 
Ordua: 18:30-20:30 
Lekua: plaza 
Artzape Euskara Elkarteak eta 
Getariako Udala antolatuta.

22 Igandea 
Mendi irteera 
Mendi Astearen baitan. Amaieran 
hamaiketakoa egingo dute.

24 Asteartea 
Uxue Alberdiren liburu 
aurkezpena  
Ordua: 19:00 
Belarriko kilkerra lana aurkeztuko du.
 
25 Asteazkena 
Norbere burua ezagutuz 
ahalduntze ikastaroa herriko 
emakumeentzat 

Ordua: 15:00-17:00 
Lekua: Ulpiano gela

26 Osteguna 
Katukale irakurle taldearen 
saioa  
Ordua: 18:30 
Lekua: liburutegia 
Garazi Arrularen Lurraz beste izango 
dute hizpide, idazlea bera bertan dela. 

27-28 Or.-Lr. 
Alkate Txiki Eguna  
Antolatzailea: Tonpe Guraso 
Elkartea eta Lagunak

31 Asteartea 
Gau Beltza  
Gure Txeruren eskutik.

Cristobal
Balenciaga
Museoa
1 Igandea  
Familientzako tailerra: 
Barnealdeak 
Ordua: 11:15-13:15 
Cristóbal Balenciagaren silueta 
bereizgarrien antzekoak diren 
paperezko maketa txikiz osatutako 
bilduma bat sortzea proposatzen da.

6-8 Or.-Ig.
Fantasiazko goi mailako 
joskintzako tekniketan 
hastapen ikastaroa:  
Hurbilketa bat proposatzen 
du Balenciaga Etxeko fantasia 
tailerretan erabilitako metodo 
zehatzetara, zeintzuetan eguneko, 
jaietarako eta andregaiaren 
ezteietarako modeloak egiten 
ziren. 

Yoga Museoan 
Urriaren 7an, 14an, 21ean eta 
28an izango dira saioak., 09:30etik 
10:45era. Hastapen-saioa hauen 
bidez, parte-hartzaileen osasuna eta 
ongizatea sustatu nahi da, lasaitasuna, 
hausnarketa eta autoezagutza lortzeko 
gune batean. Saio guztietarako prezioa 
20 euro; saio solteetarako 7 euro.  

15 Igandea
Familientzako tailerra: Eco-
Printing
Ordua: 11:15-13:00 
Ekimen honek familia parte-hartzaileak 
eko-printaren teknikan murgilduko 
ditu, inspirazio naturaleko ehun-
diseinuak egitea ahalbidetzen duen 
estanpazio botanikoko metodoa. 

21 Larunbata
Ondare bisita
Ordua: 10:30 
Obra bat museoan gordailatzean 
aplikatzen den prozedura, bildumak 
kontserbatzeko eta erakusteko 
irizpideak, eta, ondare biziari 
eusten jarraitzeko egiten diren 
lanak ezagutu ahalko dira.

22 Igandea
Bisitaldi dantzatua
Ordua: 12:00 
Bi dantzarik bisitariei lagunduko 
diete dantza-bidaia batean, museoa 
mugimendu bidez habitatzeko 
eta berton gordailaturik dagoen 
ondareak sormenaren ikuspegitik 
duen ahalmena agerian jartzeko. 

29 Igandea
Familientzako tailerra: 
Mugituz
Ordua: 11:15-13:00 
Dantza eta gorputz adierazpenaren 
bidez museoan ikusgai dauden obra 
estatikoetara hurbilketa. 

2023ko URRIA Agenda www.artzape.eus webgunean 
eguneratzen dugu. Adi egon!

AGENDA



Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro



Kirolaren esparruan, azken hamarkadetan 
emakumeok emandako aurrerapausoak 
ikaragarrizkoak izan dira. Nahiz eta oraindik asko 

geratu egiteke, apurka-apurka, gero eta ikusgarritasun 
handiagoa lortu dugu eta urteetako borrokaren ostean, 
eskubide ugari ere geureganatu ditugu. 

Bilakaera horren adierazle da argazki hau. Bertan, 
modu desberdinetara baina euren egunerokoan kirola 
ezinbesteko elementu duten herrikideak daude. Ziurrenik, 
orain urte batzuk, ezingo zitekeen horrelako argazkirik 
atera; egun, ordea, herrian dauden kirolariak tarteko, 
talde hori errealitate oso baten lagin bat besterik ez da. 

Batzuek lehiatu egiten dute, besteek aisialdi modura 
darabilte ariketa fisikoa; batzuk bakarka aritzen dira, 
besteak taldean; batzuek ogibide dute, besteek afizio... 
Denetarik dago, kirola bizitzeko modua ere askotarikoa 
baita. Baina guztiek publikoki, jendaurrean, egiten dute 
egiten dutena, euren gorputza plazaren erdian jarriz. 

Osasuntsu eta aktibo egoteko ez ezik, ahalduntzeko 
eta saretzeko bide ematen du kirolak; jendea ezagutu, 
harreman berriak eraiki... Era berean, sare horrek 
lagunduko digu kirola geure burua estutzeko tresna 
bilakatzean, nahi bezalako emaitzak ez lortzean 
esaterako, "huts" egiten ikasten. 

Geure burua zaintzea da hori, sendo agertzea, besteak 
beste, kanpotik behin onak izateko, hiru aldiz onak izan 
behar dugula ulertarazi nahi digutenen aurrean. Izan ere, 
emakumeongan badago presio bat, egiten duguna akatsik 
gabe egiteko ezinbestekotasuna, eta egiten duguna ondo 
egiten dugula onartzeko behin eta berriz berretsi beharra. 

Emakume horiek adierazi bezala, kirol aukera zabala 
dago gurean, bakoitzaren interesen, gaitasunen eta 
nahien araberakoa. Azkenean, estereotipo guztiak 
apurtuz eta geure ahalmenak aldarrikatuz, harresi 
guztiak erausten ari baikara amesten dugun gizarte 
berdinzaleago eta justuago baten alde.

SASI GUZTIEN GAINETIK, 
HODEI GUZTIEN AZPITIK

EZ GARA ISILDUKO...urrian


